
Abstract. Introduction. The article reveals the history of political repression in the territory                                       

of South Kazakhstan region from the 1920s to the 1930s, their course and consequences. Based on 

fundamental works and archival documents, the volume of political repressions in the territory of 

South Kazakhstan region, individual memories and accusations against persecuted citizens are 

studied. This, in turn, will expand the existing understanding of the policy of repression carried out 

in the South Kazakhstan region and on the scale of the republic. The analysis of new archival 

documents, first introduced into scientific circulation during the study, increases the value of the 

work. Relevance. Fundamental works and conducted research work ignore the fate of victims of 

political repression in the territory of South Kazakhstan region. Based on specific historical data, the 

fate of persecuted citizens, determining the number of charges brought against them and measures of 

persecution are very important. The goal of the study is to study the fate of victims of political 

repression carried out in the territory of the South Kazakhstan region in the 1920–1930s based on 

fundamental works and archival data and to identify the consequences of political repression. 

Objectives: to reveal the features of the repressive policy in the territory of the South Kazakhstan 

region; to determine the fate of repressed persons based on archival documents and scientific works, 

to show the role of political repressions carried out in the territory of the South Kazakhstan region in 

the process of changing the social structure and public consciousness. Material and methods. In the 

course of the article, a number of fundamental works were used, along with the conducted research 

work, documents of the Central State Archives of the Republic of Kazakhstan, state archives of the 

Turkestan region for 1920–1930, investigative cases, court decisions and eyewitness accounts of the 

incident. In the course of the article, the methods of historical-comparative and documentary analysis, 

quantitative analysis were used. Results. Based on historical data and research, individual examples 

of individuals who were subjected to political repression in the territory of the South Kazakhstan 

https://ajspiie.com/

region, information about their fate and charges were given. Conclusion. Studying the history of 

political repression in the 1920s and 1930s at the regional level is essential for restoring historical 

reality and establishing principles of justice. The results of the study can become the scientific basis 

for the rehabilitation process of victims of repression. 

Keywords: Political repression, South Kazakhstan, archival data, collectivization, confiscation, 

USSR, totalitarian system 

Аңдатпа. Кіріспе. Мақалада 1920–1930-жылдарда аралығында Оңтүстік Қазақстан облысы 

аумағындағы саяси қуғын-сүргін тарихы, оның барысы мен салдары айқындалады. Іргелі 

еңбектер мен архив құжаттарының негізінде Оңтүстік Қазақстан облысы аумағындағы саяси 

қуғын-сүргін шараларының көлемі, жекелеген естеліктер мен қуғындалған азаматтарға 

тағылған айыптар зерттелді. Бұл өз кезегінде Оңтүстік Қазақстан өңірінде және республика 

көлемінде жүргізілген қуғын-сүргін саясаты туралы қалыптасқан көзқарасты кеңейте түседі. 

Зерттеу барысында алғаш рет ғылыми айналымға енгізілген жаңа архив құжаттарына                                                             

талдау жұмыстың құндылығын арттырады. Өзектілігі. Іргелі еңбектер мен жүргізілген 

ғылыми-зерттеу жұмыстарында Оңтүстік Қазақстан облысы аумағындағы саяси қуғын-сүргін 

құрбандарының тағдыры назардан тыс қалады. Нақты тарихи деректер негізінде қуғынға 

ұшыраған азаматтардың тағдыры, оларға тағылған айыптар мен қуғындау шараларының 

көлемін анықтау ісі өте маңызды. Зерттеудің мақсаты – 1920–1930 жылдары Оңтүстік 

Қазақстан облысы аумағында жүзеге асқан саяси қуғын-сүргін құрбандарының тағдырын 

іргелі еңбектер мен архив деректері негізінде зерделеу және саяси қуғын-сүргін шараларының 

зардаптарын анықтау. Міндеттері: Оңтүстік Қазақстан облысы аумағындағы репрессиялық 

саясаттың ерекшеліктерін ашу; архив құжаттары мен ғылыми еңбектер негізінде                                    

қуғын-сүргінге ұшыраған тұлғалардың тағдырын анықтау, Оңтүстік Қазақстан облысы 

аумағында жүргізілген саяси қуғын-сүргіннің әлеуметтік құрылым мен қоғамдық сананы 

өзгерту үдерісіндегі рөлін көрсету. Материалдар мен әдістер. Мақала барысында бірқатар 

іргелі еңбектер, жүргізілген ғылыми-зерттеу жұмыстарымен қатар, ҚР Орталық мемлекеттік 

архиві, Түркістан облыстық мемлекеттік архивтерінің 1920–1930 жылдарға қатысты 

құжаттары, тергеу істері, сот шешімдері және оқиға куәгерлерінің естеліктері пайдаланылды. 

Мақала барысында тарихи-салыстырмалы және құжаттық талдау, сандық әдістері 

қолданылды. Нәтижелер. Тарихи деректер мен зерттеу жұмыстары негізінде                                           

Оңтүстік Қазақстан облысы аумағындағы саяси қуғын-сүргінге ұшыраған адамдардың 

жекелеген мысалдары, олардың тағдыры мен тағылған айыптары туралы мәліметтер 

келтіріліп, ғылыми тұрғыдан талданды. Қорытынды. 1920–1930 жылдардағы саяси                                             

қуғын-сүргін тарихын өңірлік деңгейде зерделеу – тарихи шындықты қалпына келтіру және 

әділеттілік принциптерін орнықтыру үшін аса маңызды. Зерттеу нәтижелері қуғын-сүргін 

құрбандарын ақтау процесіне ғылыми негіз бола алады. 

Түйін сөздер: Саяси қуғын-сүргін, Оңтүстік Қазақстан, архив деректері, ұжымдастыру, 

тәркілеу, КСРО, тоталитарлық жүйе 

Дәйексөз үшін: Айтимбаев А.Т., Сандыбаева А.Д. 1920–1930 жылдардағы Оңтүстік 

Қазақстандағы саяси қуғын-сүргін құрбандарының тағдыры: архив деректері негізіндегі 

Аннотация. Введение. В статье комплексно исследуется формирование и функционирование 

системы политических репрессий 1920–1930-х годов на основе региональных материалов. 

Это, в свою очередь, расширяет сложившиеся представления о репрессиях и реабилитации в 

Южном Казахстане и в масштабах всей республики. Анализ архивных документов,                                       

впервые введенных в научный оборот, повышает научную ценность исследования.  

Реабилитация жертв политических репрессий и изучение их судьбы напрямую связаны с 

процессом восстановления исторической справедливости в современном казахстанском 

обществе. Актуальность темы обусловлена необходимостью полного и объективного 

освещения истории политических репрессий. Цель исследования – на основе архивных данных 

проанализировать механизм политических репрессий, осуществленных в Южном Казахстане 

в 1920–1930-е годы, и определить их социально-политические последствия. Задачи 

исследования – раскрыть особенности репрессивной политики советской власти в регионе; 

обосновать документально судьбы лиц, подвергшихся репрессиям, на основе архивных 

источников; показать роль политических репрессий в трансформации социальной структуры 

и общественного сознания. Методы и материалы исследования. В исследовании 

использованы материалы по политическим репрессиям фондов Центрального 

Государственного архива РК, архивов Туркестанской области, включая документы                                  

1920–1930-х годов, следственные дела, судебные приговоры и свидетельства очевидцев. 

Применялись историко-сравнительный и документальный методы, а также количественный и 

биографический подходы. Результаты. На основе архивных данных были установлены 

конкретные случаи репрессий в Туркестанском районе и прилегающих территориях, 

подтверждающие факты незаконных преследований сотен человек. Выводы. Изучение 

истории политических репрессий 1920–1930-х годов на региональном уровне имеет важное 

значение для восстановления исторической правды и утверждения принципов 

справедливости. Результаты исследования могут послужить научной основой для 

дальнейшего процесса реабилитации жертв репрессий. 

Ключевые слова: Политические репрессии, Южный Казахстан, архивные документы, 

коллективизация, конфискация, СССР, тоталитарная система 

Для цитирования: Айтимбаев А.Т., Сандыбаева А.Д. Судьбы жертв политических репрессий 

Кіріспе 

1920–1930 жылдар аралығындағы саяси қуғын-сүргін тарихы Отан тарихының өзекті 

мәселелері қатарына жатады. Коммунисттік идеология үстемдік құрып тұрған жылдары 

аталған тақырып көлемінде ғылыми-зерттеу жұмыстарын ұйымдастыру мүмкін болмады. Тек 

еліміздің егемендікке қол жеткізуі нәтижесінде Қазақстандағы саяси қуғын-сүргін тарихы, 

оның барысы мен салдары туралы ғылыми ізденістер басталды. Тақырып көлемінде іргелі 

еңбектер жарық көріп, ғылыми-зерттеу жұмыстары жүргізілді. Дегенмен Қазақстандағы саяси 

қуғын-сүргін тақырыбы көлемінде әлі де болса зерттеуді талап ететін мәселелер бар. Әсіресе 

жекелеген аймақтардағы саяси қуғын сүргін үдерісінің барысы мен салдарына қатысты 

белсенді ғылыми-зерттеу жұмыстарының жүргізілгені дұрыс. Мұндай жекелеген аймақтардың 

бірі – Оңтүстік Қазақстан облысы болып табылады. 

Қазақстандағы саяси қуғын-сүргін жылдары барлық аймақтар сынды Оңтүстік Қазақстан 

облысы аумағында да азаматтарды қудалау, еңбекпен түзету лагерлеріне тоғыту сынды 

шаралар белсенді жүргізілді. Қуғындау саясаты азаматтардың әлеуметтік тегіне қарамады. 

Қарапайым шаруалардан бастап, ел басқарған лауазымды тұлғаларға дейін қуғын-сүргінге 

ұшырады. Саяси қуғын-сүргінге ұшырағандардың ұрпақтарының естеліктері мен архив 

құжаттарында, жүргізілген ғылыми-зерттеу жұмыстары мен жарық көрген еңбектерде 

келтірілген мәліметтерді басшылыққа алатын болсақ, Оңтүстік Қазақстан аумағындағы саяси 

қуғын-сүргін барысы үркіту мен қорқытуға негізделді. Тағайындалған жазалар еш негізсіз 

болып жатты. Мұндай саясаттың әлеуметтік салдары өте ауыр болды. Салық тапсыру 

науқанындағы қателіктері, бай-кулактарды тап ретінде жою барысындағы қате берілген 

мәліметтер, саяси көзқарастарының мемлекеттік тәртіппен ұштаспауы, отбасын аштықтан 

сақтап қалу үшін алынған аздаған астық үшін азаматтар қуғындалып, жер аударылды, 

еңбекпен түзету лагерлеріне айдалды. Тіпті ату жазасына да кесіліп отырды. Нәтижесінде 

дәстүрлі қазақ қоғамы, шаруашылық істерін ұйымдастыру, отбасылық құндылықтар ісіне 

түбегейлі өзгерістер енгізілді. Осы аталған мәселелердің барлығы да кешенді зерттеуді талап 

етеді. 

 

Материалдар мен әдіс-тәсілдері 

Зерттеу барысында Қазақстан Республикасының архивтік қорларындағы құжаттар 

кеңінен қолданылды. Атап айтқанда, Қазақстан Республикасы Президентінің Архиві:                                 

708-қор – Қазақстан Коммунистік партиясы Орталық Комитетінің құжаттары;                                                   

141-қор – БК(б)П Қазақ өлкелік комитетінің материалдары. 

Сондай-ақ, Қазақстан Республикасының Орталық мемлекеттік архивінің (ҚР ОМА)                                                           

5-қоры, Түркістан облыстық мемлекеттік архивінің (ТОМА) 816, 895, 898 қорлары, және 

Түркістан облысының қоғамдық-саяси тарихы мемлекеттік архивінің (ТОҚСТА) 29 және                                         

40-қорларындағы құжаттар пайдаланылды. Аталған дереккөздер кешені Қазақ КСР аумағында 

жүргізілген репрессивтік саясаттың кезеңдерін талдауға мүмкіндік беріп, автор ұсынған 

ғылыми тұжырымдарды нақтылы фактілермен дәлелдеуге жол ашты. Бұл құжаттық 

материалдар зерттеу нысанына қатысты тарихи үдерістерді жан-жақты көрсетуге                                         

септігін тигізді. 

Зерттеу жұмысының әдіснамалық негізін тарихи құжаттарды талдау, тарихи-

салыстырмалы, сандық әдістер құрайды. 

Құжаттық талдау – зерттеу Қазақстан Республикасы Орталық Мемлекеттік архиві, 

Түркістан облысының мемлекеттік архиві, Түркістан облысының қоғамдық-саяси тарихының 

архиві қорларындағы құжаттарға сүйене отырып жүргізілді. 

Тарихи-салыстырмалы әдіс – 1920–1930 жылдар аралығындағы қуғын-сүргін 

саясатындағы оңтүстік аймақта жүргізілген үдерісін айқындауға мүмкіндік берді. 

Сандық әдіс – архивтік мәліметтер негізінде қуғынға ұшыраған адамдардың нақты саны 

мен құрамын талдауға арналды. 

 

Талқылау 

1980-жылдардың екінші жартысынан бастап академик М.Қ. Қозыбаев 30–40-

жылдардағы саяси қуғын-сүргіннің құрбандарын анықтау және оларды ақтау жолында жалпы 

мемлекеттік маңызы бар көлемді де жүйелі жұмыстар жүргізді. Бұл бағыттағы алғашқы әрі 

іргелі жұмыстардың бірі ретінде академик М. Қозыбаевтың жетекшілігімен Ш.Ш.Уәлиханов 

атындағы тарих және этнография институты ұжымы дайындаған «Қазақстан тарихы: 

ақтандақтар» атты мақалалар жинағын атап өтуге болады (История Казахстана, 1991) 

1990 жылдардың басы мен ортасында қазақстандық зерттеушілердің жаңа еңбектері 

жарық көріп, сталинизм мен тоталитарлық жүйе жағдайындағы қуғын-сүргін мәселесінің 

әртүрлі аспектілері ашып көрсетілген. Атап айтқанда, М. Қозыбаевтың (Қозыбаев, 1992).                                                                     

К. Нұрпейісовтің (Нұрпейсов, 1995) еңбектерін атауға болады. Кеңестік саясаттың 

ұжымдастыру науқаны кезінде билікке қарсы шыққандарға қатысты жүргізілген жазалау 

шараларының қатыгездігі, қуғын-сүргін механизмнің жүзеге асу жолдары нақты тарихи 

деректер негізінде М. Қозыбаев, Ж. Абылхожин, К. Алдажуманов еңбегінде ашып көрсетілген 

(Козыбаев и др, 1992). Сонымен қатар, 1920–1930 жылдардағы қуғын-сүргін В. Осиповтың 

(Осипов, 1991), Т. Омарбековтың (Омарбеков, 1994) зерттеулерінде қуғын-сүргін тарихының 

әртүрлі аспектілері жан-жақты қарастырылған. 

Осы кезеңде жарық көрген тағы бір маңызды еңбек – «Қазақстан тарихы: көне заманнан 

бүгінге дейін» атты оқулық (Қазақстан тарихы, 1993). Бұл ұжымдық зерттеуде ХХ ғасырдың 

20–50 жылдарындағы саяси оқиғаларға жаңаша, сыни көзқарас тұрғысынан баға берілген. 

Әсіресе, социалистік жүйені құрудағы теріс құбылыстары, индустрияландыру, 

ұжымдастырудың зардаптары, 1931–1933 жылдардағы ашаршылық, сондай-ақ сол кезеңдегі 

саяси қуғын-сүргіннің себептері мен салдары кеңінен қарастырылады. 

Зерттеліп отырған мәселе бойынша Г.А. Жумасултанова (Жумасултанова, 1999),                                                    

А.Н. Калханова (Калханова, 2010), Мұсағалиева А.С. (Мұсағалиева, 2010), Ж.Ж. Кумганбаев 

(Кумганбаев, 2014) және басқа да авторлардың диссертациялық жұмыстарында бұл 

тақырыптың кейбір аспектілері ішінара қарастырылғаны байқалады. Бұл еңбектерде саяси 

репрессиялардың жекелеген аспектілері мен тарихи алғышарттары талданады. 

Шетелдік зерттеушілер де Қазақстандағы саяси қуғын-сүргіннің кеңестік жүйе аясында 

қалай жүзеге асқанын көрсетеді. Роберт Конквест өзінің «Үлкен террор» атты еңбегінде 

әскери оқу орындары мен партиялық мекемелердің өзінде репрессия жа0ппай сипат алғанын 

атап өтеді. Оның жазуынша, «тыңдаушыларды тұтас топпен ұстап әкету қалыпты жағдайға 

айналды. Қызметтік мінездемелерде «халық жауларымен күреске белсенді араласуы» міндетті 

тармаққа айналды» деген пікір білдіреді (Конквест, 1991:195–196.). 

Оңтүстік Қазақстан облысы аумағындағы қуғын-сүргін тарихы кешенді түрде                                      

С.У. Бақторазовтың еңбегінде қарастырылады. Зерттеуші мәселені 1917–1939 жылдар 

аралығындағы хронологиялық шеңберде қарастырған (Бақторазов, 2007). Сонымен қатар 

мәселеге қатысты Б.К. Қалшабаеваның «Өзбекстандағы қазақтардың саяси қуғын-сүргінге 

ұшырауының тарихи аспектілері (ХХ ғ. 30-жылдары)» атты ғылыми-зерттеу жұмысының да 

өзіндік маңызы бар. Зерттеу жұмысының бір ерекшелігі – мәселенің Өзбекстан аумағындағы 

тарихын ашуға бағытталуында. Дегенмен Өзбекстан аумағындағы этникалық қазақтарды 

қуғын-сүргінге ұшырату тарихын Оңтүстік Қазақстан облысымен байланыстыра отырып 

қарастырудың маңыздылығын атап өтеміз (Қалшабаева, 2021). 

Оңтүстік Қазақстан облысындағы қуғын-сүргін тарихын айқындап, оның көлемін 

анықтауға Саяси қуғын-сүргін құрбандарын толық ақтау жөніндегі Мемлекеттік комиссия 

жұмысының материалдарының да өзіндік маңызы бар. Архив құжаттары мен естеліктер 

негізінде жарық көрген жинақта қуғын-сүргін жылдары, оқиға куәгерлерінің естеліктері 

топтастырылған. Біздің қарастырып отырған мәселе де, яғни Оңтүстік Қазақстан облысы 

аумағындағы саяси қуғын-сүргін тарихына қатысты мәліметтер сақталған (Мемлекеттік 

комиссияның.., 2023). Қарастырып отыған мәселеге қатысты нақты мәліметтер беретін және 

деректік маңызы жоғары жинақтардың бірін Х. Тұрсұн құрастырған. «Түркістан облысындағы 

саяси қуғын-сүргіннің естеліктері» деп аталатын еңбекте оқиға куәгерлері мен олардың 

ұрпақтарының естеліктері топтастырылған. Біз өз кезегімізде аталған еңбекте келтірілген 

мәліметтерді басшылыққа ала отырып, өзіндік тұжырым жасау барысында қолдана алдық 

(Түркістан, 2023). 

Мәселеге жанама мәліметтер беретін В.П. Осиповтың «Всматриваясь в 20–30-е годы» 

атты еңбегі де жарық көрген. Автор өз еңбегінде қарастырып отырған жылдардағы 

республиканың даму деңгейі, қоғамдық өміріне қатысты мәліметтер беріп, баға беруге 

тырысады. Оңтүстік Қазақстан облысы аумағындағы саяси қуғын-сүргіндерге түрткі болған 

шешім, қаулылардың тарихы мен олардың мәніне қатысты мәліметтер жан-жақты ашылған 

(Осипов, 1991). 

Зерттеу тақырыбына тікелей қатысы бар нақты еңбектер қатарында саяси қуғын-сүргін 

тарихына арналған республикалық және халықаралық ғылыми конференцияларда ұсынылған 

баяндамалар, ғылыми-зерттеу жұмыстары мен пікірлерді атауға болады. Дегенмен, бұл 

жұмыстардың көпшілігі жекелеген мәселерді ғана қамтиды. Оңтүстік Қазақстан аумағындағы 

қуғын-сүргіннің бүкіл тарихи табиғатын, себеп-салдарын, құрылымдық ерекшеліктерін 

толықтай ашып көрсете алмайды. Сондықтан аталған тақырыпты жүйелі түрде, кешенді 

зерттеу қажеттілігі күн тәртібінде өзекті болып отыр. 

 

Зерттеу нәтижелері 

Қазақстанның оңтүстік өңірінде орын алған қуғын-сүргін оқиғалары ел тарихының 

ажырамас бір бөлігін құрайды. Тоталитарлық жүйенің қуғын-сүргін саясаты өңір халқының 

әлеуметтік, саяси және мәдени дамуына теріс әсерін тигізді. Репрессия құрбандарының 

қатарында елдің дамуына айрықша үлес қосқан мемлекет және қоғам қайраткерлері, мәдениет 

пен ғылым саласының өкілдері де болды. 

Мысалы, 1914 жылы туған Баймурзаев Абен 1933 жылдың 16 маусымында,                                     

1932 жылғы 7 тамыздағы заңға сәйкес, “саудагер ретінде мемлекеттің шайын заңсыз сатты” 

деген айыппен ату жазасына кесілген (ТОМА. 217-қ., 1-т., 10 б., 111-іс). 

Түркістан ауданында 16-учаскесінде 1930 жылғы 25–30 қаңтар күндері аралығында 

мақта дайындау жоспарын орындамағаны үшін 16 адам сотқа тартылып, оның 10-ы үш жылға, 

біреуі үш жылдан астам мерзімге сотталса, төртеуі ауыр жұмыстарға жегілген. Сонымен қатар, 

11 шаруашылық тәркіленіп, иелері ауданнан жер аударылған (ТОМА. 816-қ., 1-т., 59-іс, 55-п.). 

17-учаскесінің халық соты шешімі бойынша, осы мерзім аралығында 5 күнде 23 азамат 

айыпталып, 19 адам 3 жылға дейін бас бостандығынан айырылып, 2 адам басқа ауданға жер 

аудырылып, 2 жылға сотталды. Сонымен қатар, 12 бай-кулак деп танылған шаруалардың                                          

мал-мүлігі тәркіленді. 

Астық жинау науқандары көбіне күшпен және жоғарыдан берілген нұсқаулармен 

жүргізілді. БК(б)П ОК тарапынан жергілікті партия ұйымдарына өнім тапсырмағандарды 

қатаң жазалау, сондай-ақ ауқатты шаруалардан астықты зорлықпен алу жөнінде нақты 

нұсқаулар берілген. 1929 жылдың 1 тамыз – 15 қазан күндер аралығында Түркістан ауданында 

жоспарды орындамағаны үшін аудандық милиция бөлімінің басшысы қылмыстық 

жауапкершілікке тартылып, ісі сотқа жолданған (ТОМА 897-қ., 1-т., 87-іс, 171–175-бб.). 

1930 жылы салық тапсыру науқаны кезінде Түркістан ауданында 23 азамат сотталған,                                    

6 адам өзге өңірлерге жер аударылған (ТОҚСТА. 29-қ., 1-т., 713-іс, 24-п.). Демек Оңтүстік 

Қазақстан аумағындағы салық тапсыру науқаны үркіту мен қорқыту әдістеріне негізделгенін 

байқауға болады. Бұл жайт шаруашылық істерін жүргізуде қиындық көріп отырған шаруалар 

үшін жағымсыз болғаны шындық. Сонымен қатар Кеңестік билік кезеңінде республикадағы 

азық-түлік тапшылығына қарамастан, астық пен мал дайындау жоспарлары үздіксіз жүргізіліп 

отырғандығының дәлелі. Салық тапсыру науқаны салдарынан қуғындалған адамдармен қатар, 

азаматтарды саяси себептермен де қуғындау тәжірибесі енгізіле бастады. Қуғындау саясаты 

салдарынан азаматтар өздерінің тұрғылықты жерінен тыс жерлерге жер аударылып, арнайы 

лагерьлерге жөнелтілді. Алайда архивтерде олардың нақты қай лагерьлерге жіберілгені 

жөнінде толыққанды мәліметтердің жоқтығы зерттеушілер үшін елеулі қиындықтар 

туындатып отыр. 

Мәселен, Түркістан облыстық мемлекеттік архивінің №819 қорындағы деректерге 

сүйенсек, Ташқазақ уезінен 60-қа жуық азамат түрлі айыптармен тұтқындалып, абақтыға 

жабылған. Бұл істерде аталған тұлғалардың отбасылары және жерленген орындары Түркістан 

облыстық мемлекеттік архивінің №819 жөнінде деректер кездеспейді. Сонымен қатар, 

Шымкент, Жамбыл (Тараз), Қызылорда қалаларында орналасқан қамау мекемелері туралы 

мәліметтер де архив құжаттарында орын алған (ТОМА. 819-қ., 1-т., 13-іс, п.38). 

1930-жылдары Кеңестік қылмыстық заңнамада РСФСР Қылмыстық кодексінің                                     

59-бабы кеңнен қолданылды. Бұл «Мемлекеттік басқару тәртібіне қарсы қылмыстар» бап 

бойынша қарастырылып, түрлі қызметтік және шаруашылық қылмыстарды қамтыды. Атап 

айтқанда, 59-баптың жекелеген тармақтарында – 59-3 озбырлық (өз бетінше әрекет ету),                                      

59-4 – Кеңес үкіметі органдарының немесе лауазымды тұлғадардың заңды бұйрықтары мен 

талаптарына қасақана бағынбау – «мемлекеттік тәртіпке қарсы әрекет ретінде» қарастырылып, 

қылмыстық жауапткершілікке тартылды, 59-6 – қызмет бабын асыра пайдалану, 59-7 мемлекет 

мүлкін иемдену немесе ысырап ету (колхоз мүлкін «ұрлау» деп тану), 59-10 – кеңес үкіметне 

қарсы үгіт-насихат іс-әркеттер үшін жаза көзделген. 

Бұл баптар негізінде көптеген қарапайым азаматтар, соның ішінде колхозшылар, 

мұғалімдер, дәрігерлер және ауыл белсенділері әртүрлі жалған айыптармен ұзақ мерзімге 

сотталды. Мәселен, 59-7 бабы бойынша колхозшы аз мөлшерде астық алғаны үшін ұрлық 

ретінде 10 жылға дейін мерзімге еңбекпен түзеу лагерлеріне жіберілді. 

59-бап көбінесе 58-баппен (контреволюциялық қылмыстар) бірге қолданылып,                                   

1937-1938 жылдардағы «Үлкен террор» кезеңінде жаппай қуғын-сүргіннің құқықтық 

негіздерінің бірі болды. 

59-4 бап кеңестік билік органдарының бұйрықтары мен шешімдеріне қасақана 

бағынбаған азаматтарды жазалауға арналған. Бұл бап әсіресе 1930-жалдардағы ұжымдастыру 

және салық жинау науқандары кезінде жиік қолданылды. Халықтың кеңестік саясатқа қарсы 

ішкі наразылығы, мысалы, еңбек міндетін орындаудан бас тарту немесе жергілікті билікке 

мойынсынбау, 59-4 бап бойынша мемлекеттік тәртіпке қарсы қылмыс ретінде бағаланды. 

Мысалы Оңтүстік Қазақстан бойынша бірқатар азаматтар мемлекеттік тәртіп, жалпы                                            

КСРО-ға қарсы әрекет жасалды деген күдікпен қуғынға ұшырады. Түркістан облысы 

Мемлекеттік архивінің «Түркістан ауданының ІІ учаскелік халық соты» 895-ші қорында 

сақталған құжаттарда бірнеше азаматтардың сот істері осы баптар бойынша оларды бас 

бостандығынан айыру көзделеді. 1938 жылы сот шешімінің 59-3РКФСР ҚК 59-4 бабы 

бойынша: Досижанов Исхақ, Шалкиев Садуахан, Серікбаев, Стынчиев; 59-3 бабы бойынша: 

Филюшкин Михаил Филипович, Беляев Сергей Петрович, Демин Иван Никитович, Атарбаев 

Абдраим, Вдовкин Алексей Петрович, Кабилбеков Сат, Горовой Иван Прокофьевич, Оспанов 

Ибраим азаматтар сотқа тартылды. Аталған бап КСРО-ға қарсы шетелдік агенттермен 

байланысқа түсу дегенді білдіреді (ТОМА. 895-қ., 1-т., 13-іс, п.38). 

1930-жылдардың басында КСРО-да ауыл шаруашылығын күштеп ұжымдастырумен 

қатар, ет, мал, астық дайындау науқандарын қатаң бақылауға алып, бұл салалардағы 

«жоспардың орындалмауы» саяси және қылмыстық сипаттағы айыптауларға ұласа бастады. 

Мұның нақты мысалын Түркістан қалалық кеңесінің 1931 жылғы мәжіліс хаттамаларынан 

көруге болады. (ҚР ОМА. 5-қор., 12-тізбе , 279-іс, 3-п.) Мәселен, № 39 хаттама 10 қараша                                        

1931 жылы. Мал дайындау жоспарының 4-тоқсанда тек 23 % ғана орындалғаны тіркеледі. 

Қалалық кеңес өкілдері мұны «қылмыстық дәрежеде» деп бағалап, жергілікті колхоздар мен 

махалля комиттерін (махальком) басшыларын «жауапсыздықпен қарап отыр» деп кінәлайді. 

Осы жылдары Орта Азия жерінде дәстүрлі территориялық қауымастықты басқару органдары 

ретінде махалля комитеттері құрылған болатын. Құжатта Ташлақ, Иқан, Жаңа қала, Ескі қала, 

Кедей, Ерназар, Тоған колхоздарының басшылары мен махальком төрағаларына қатаң сөгіс 

жариялау, сондай-ақ жоспарды бір тәуліктің ішінде орындау міндеті қойылады. 

Орындалмаған жағдайда оларды сотқа тарту, бес еселік айыппұл салу секілді жазалау 

шараларын қолдану тапсырылыған. Араға он күн салып, 1931 жылы 21 қарашадағы                                           

№ 42 хаттамада бұл талаптардың орындалмағаны анық көрсетіледі. Онда Қызылорда, Иқан, 

Қарсақлы махалькомдарының төрағалары Дүйсенбай Достияров, Иса Оразымбетов, Тәжібай 

Бизақов «мал дайындау жоспарын қасақана орындамағаны үшін» сотқа тартуға шешім 

қабылданған. Олардың істерін жүргізу тапсырылып, саяси қысымды күшейту мақсат етілген. 

1920–1930 жылдардағы жаппай саяси қуғын-сүргін және тәркілеу науқандары Оңтүстік 

Қазақстан өңіріндегі мыңдаған отбасының тағдырын күрт өзгертіп, олардың өміріне орны 

толмас қайғы-қасірет әкелді. Бұл кезеңнің салдарларын тек ресми архив құжаттары арқылы 

ғана емес, сонымен қатар қуғын-сүргінге ұшыраған жандардың ұрпақтарының естеліктері 

арқылы да жан-жақты зерделеудің маңызы зор. Себебі мұндай естеліктерде ресми деректерде 

қамтылмаған немесе үзік-үзік күйінде қалған оқиғалардың маңызды аспектілері көрініс 

табады. Мысалы, Сайрам ауданының тұрғыны Тортай Төребек Асқарбекұлының естелігі                       

1928 жылғы тәркілеу науқанының жергілікті денгейдегі нақты көрінісін сипаттайды 

(Түркістан облысындағы саяси қуғын-сүргіннің естеліктері, 2023: 8). Тіленшіұлы Темірбек 

орта шаруа, Арыс ауданының «Қызыл сай» елді мекенінде қыстап, Қостұра жайлауына көшіп 

жүрген. Бай-кулактарды тап ретінде жою саясатына сай, туыстары Тұрабай мен 

Жыңғылбаймен бірге шолақ белсенділердің көрсетуі негізінде мал-мүлкі тәркіленіп, 

Магаданға жер аударылады. Сол жерден олар қайтып оралмаған. Темірбек атаның артында 

бес ұлы мен бір қызын құшақтап қалған жалғыз қалған жары Зейнеп әжеміз қалған. Отбасы 

мүшелері жоқшылық пен жетімдіктің азабын тартып ақыры 1931 жылы Өзбекстанға ауа 

көшуге мәжбүр болған. Бұл тек бір отбасының ғана емес, қуғын-сүргінге ұшыраған мыңдаған 

қазақ отбасыларының ортақ трагедиясын айқын бейнелейді. Ұзақ жылдар өткен соң ғана 1988 

жылы Темірбектің ұлы Тортай Темірбек Жоғары Соттың шешімімен әкесінің ақталғаны 

туралы анқытама алып, тарихи әділеттіліктің қалпына келуіне куә болды (Түркістан 

облысындағы саяси қуғын-сүргіннің естеліктері, 2023: 8). Осындай жеке естеліктер архив 

құжаттарында толық қамтылғмаған мәселелерді нақтылай түсіп, тарих ғылымы үшін маңызды 

дерек көзі қызметін атқарады. Сондықтан жаппай саяси қуғын-сүргінге ұшыраған 

отбасылардың бүгінгі ұрпақтарымен жүздесіп, олардың ауызша мәліметтерін тіркеп алуы 

арқылы кеңестік зұлматтың нақты көріністері шынайы әрі терең мазмұнда баяндалады. 

Осындай естеліктер жаппай саяси қуғын-сүргінді халық жадысында сақтау ісінде ғана емес, 

тарихи әділеттілікті қалпына келтіру мен ғылыми пайымдаулар жасау үшін де ерекше мәнге ие. 

Архивтік құжаттар жергілікті басқару органдарының мал дайындау сияқты шаруашылық 

міндеттерді орындау барысын қатты саясиландырып, жоспардың орындалмауын мемлекеттік 

мүддеге қарсы әрекет ретінде бағалағанын көрсетеді. Шаруашылық саладағы бұзушылықтар 

үшін жазалаудың әкімшілік немесе тәртіптік сипатынан тыс шығып, қылмыстық, тіпті саяси 

қуғын-сүргін денгейіне ұласуы 1930-жылдардағы репрессиялық саясаттың жүйелік сипатқа ие 

болғанын дәлелдейді. Бұл құжаттар Оңтүстік Қазақстан өңіріндегі қарапайым басшылар мен 

еңбек адамдарының да кеңестік жүйенің жоспарлы қысымына қарсы тұру мүмкіндігінен 

айырылғанын, жаппай жазалау механизміне қалай тартылғанын нақты архив дерегі                                              

негізінде көрсетеді. Мысалы, біз жоғарыда келтірген 1930 жылы салық тапсыру науқаны 

кезінде Түркістан ауданында сотталып, жер аударылған азаматтардың ісі соның дәлелі 

(ТОҚСТА. 29-қ., 1-т., 713-іс, 24-п.) 

Сот істерінің материалдары қуғын-сүргіннің себептері, айыптаулардың мазмұны мен 

үкімдердің негізсіздігі осы істер арқылы айқын көрінеді. Репрессияланғандар тізімдері 

жазалау науқандарының нақты ауқымын көрсетеді, ірбір адамның аты-жөні, әлеуметтік 

мәртебесі, тұратын жері мен тұтқындалу мерзімі көрсетілген. 

1930 жыллары бай-кулак өкілдері мен орта шаруаларға қатысты қуғын-сүргін үдерісі тек 

кәмпескелеу және жер аударумен шектелмей, саяси айып тағы арқылы да жүзеге асты.                                                     

Бұл жағдай Оңтүстік Қазақстан өңіріндегі көптеген азаматтардың тағдырына әсер етті. 

«Атабай ауылы, Түркістан ауданының тұрғыны, ҚазақКСР азаматы, 1900 жылы туылған, 

Абдурахман Батырбековке тағылған айып – оның бай кулактың ұлы болып, саудамен 

айналасуы еді. 1931 жылы ұжымдастыру кезінде оның нұсқауымен шекараға жақын жерлерде 

қазақтарды көшіру мақсатында Өзбекстанның Кенимех ауданынан шекаралас аудандарға 

қоныс аударуды ұйымдастырған. Мал шаруашылығымен айналысатын фермаларды орта 

шаруалармен көбейтіп, совхоздарда диверсиялық жұмыстар жүргізді. ӨзКСР қылмыстық 

кодексінің 60, 67 тармақтары бойынша А. Батырбековті 1937 жылы 14 тамызда он жылға 

еңбекпен түзеу лагеріне қамалады (Қалшабаева, 2021). 

1937 жылғы қарашада Кеңестік билік органдары тарапынан «антикеңестік элементтерге» 

қарсы репрессиялық шараларды күшейту мақсатында арнайы нұсқаулар берілді. Бұл жөнінде 

1937 жылғы 19 қарашада өткен ҚК(б)П Орталық Комитеті Бюросының №26 хаттамасында 

Мәскеудегі БК(б)П ОК шешіміне сәйкес, республиканың бірқатар облыстары бойынша 

қосымша репрессияланатын адамдардың саны белгіленген. Салыстырмалы түрде алғанда 

Оңтүстік Қазақстаннан бөлек, Алматы облысы бойынша І категория бойынша – 300 адам,                                       

ІІ категория – 500 адам; Шығыс Қазақстан облысы бойынша І категория – 400 адам,                                    

ІІ категория – 350 адам белгіленген. Ал Оңтүстік Қазақстан облысы бойынша І категория 

бойынша – 150 адам, ІІ категория – 300 адам белгіленеді. Салыстырмалы түрде алатын болсақ, 

Оңтүстік Қазақстан облысы бойынша қудалануға белгіленген адамдар саны Алматы және 

Шығыс Қазақстан облыстарынан кем болған. Бұл дерек Қазақстан аумағында жаппай саяси 

қуғын-сүргіннің орталықтандырылған түрде жоспарланып, арнайы сандық квоталармен 

жүзеге асқанын көрсетеді. Осы санаттарға енген тұлғалар негізінен «антикеңестік элементтер» 

ретінде айыпталып, І категория бойынша – ең қауіпті дұшпандар ретінде ату жазасына,                                     

ал ІІ категория бойынша – белсенділігі сіл төмен еңбекпен түзеу лагерьлеріне (ИТЛ) 

жіберлген. Мұндай бұйырықтар мен квота жүйесі, әсіресе 1937–1938 жылдардағы                                           

«Үлкен террор» кезінде мыңдаған жазықсыз азаматардың тағдырын қиған саяси науқанның 

ауқымын нақты сипаттайды (ҚР ПА. 708-қ., 1-тізбе, 1-іс, 21-п). 

1936 жылы орталықтан барлық партия ұйымдарына жіберілген жабық хатында 

«қырағылық мәселесі мен дұшпанды тани білуде» жіберілген кемшіліктерді жою өте қатал 

түрде талап етілді. Қазақ өлкелік комитетінің бюросы өз комитетінің бюросы өз партия 

ұйымдарын және әсіресе жетекші кадрларды ерекше қырағылық танытуға және дұшпанды 

тануда «мейлі ол жақсы қызметкермін десе де, мейлі өзін партияның белсенді және шын 

берілген мұшесі ретінде көрсетуге әрекеттенсе де – қателеспеуге міндеттеді (Бақторазов, 2007: 

100). Осы жағдай Қазақстанда, оның ішінде Оңтүстік өңірлерде де қайталанды. Партия-кеңес 

қызметкерлері мен жергілікті элита өкілдері орталықтың үлгісімен «сенімсіз» кадр ретінде 

қарастырылып, көпшілігі жалған доностар мен әлсіз айыптаулар негізінде қуғындалды. Бұл 

қуғын-сүргін тек орталықпен шектелмей, перифериялық аймақтарда да жүйелі сипат алды. 

Түркістан облыстық мемлекеттік архивіндегі (ТОМА) құжаттарда саяси қуғын-сүргіннің 

әйелдері мен балалар тағдырына да тікелей әсер еткендігі туралы да мәліметтер кездеседі. 

Мәселен, Бадам болысының 24-ауылының тұрғыны, екі жас баланың анасы Сартаева 

Марияның жазған өтініш хаты назар аударуға болады. Сартаева М. Күйеуі Е. Күзембаев бай 

деп танылып, оның бүкіл мал-мүлігі тәркіленуге, ал отбасын жер аударуға үкім шығады. 

Азаматша Сартаева М. Сырдария облыстық прокурорына жолдаған хатында: «Бұрыңғы 

күйеуім Күзембаев Ережептің қандай қылмыс жасағанын мүлде білмесем де, мен 

қылмыскердің жұбайы болғым келмейді және онымен бірге жазықсыз жаза тартуға ниетім 

жоқ. Сондықтан мен онымен арадағы барлық байланысты және отбасылық өмірді біржола 

үзіп, АХАЖ бөлімінен ресми түрде ажырасуға шешім қабылдадым», – деп жазады                                              

(ТОМА. 816-қ., 1-т., 13-іс, 38-п.). Бұл құжаттан сол кезеңдегі әйелдердің репрессиға ұшыраған 

ер азаматтармен байланысы үшін «жұбайы ретінде жазықсыз жапа шегу қауіпінен қорқып, 

отбасынан мәжбүрлі түрде бас тартуға мәжбүр болғаныын көреміз. 

Бұл жағдайлар саяси қуғын-сүргіннің бір ғана жеке адаммен шектелмей, оның бүкіл 

отбасы мүшелеріне, әсіресе әйелдер мен балаларға ауыр зардабын тигізгенін көрсетеді.  

1930-жылдары Қазақстанда кеңестік саяси қуғын-сүргін саясаттың шарықтау шегіне 

жеткен кезеңі болды. Бұл уақыт аралығында мыңдаған адам «халық жауы» , «антикеңесиік 

әрекетке қатысы бар» деген жалған айыптармен жауапқа тартылды. Осындай саяси                                    

қуғын-сүргін құрбандарының бірі – Түркістан облысының тұрғыны Сарыбаев Ибрагим болды. 

Сарыбаев Ибрагим, ұлты өзбек, 33 жаста, отбасында 5 баласы бар. Архив деректерінде 

сақталған Сарыбаев Ибрагимнің 1933 жылы жазылған өтініші – сол дәуірдегі заңсыз айыптау, 

қылмыс құрамы жоқ істер бойынша соттау тәжірибесінің нақты көрінісі. Бұл құжатта                                    

ол 1932 жылғы 1 желтоқсанда Түркістан қаласындағы халық соты тарапынан жеті жылға 

еңбекпен түзеу лагеріне (контракциялық лагерь) жіберлігенін айтып, істің қайта қаралуын 

сұрайды (ТОМА. 898-қ., 2-т., 109-іс, 33-34 пп.). Айыптаудың негізі – 1932 жылғы тамыздағы 

заңға сәйкес, «жергілікті сауданы заңсыз жүргізу» әрекеті болған. 

Сарыбаев өз жазбасында өзінің кінәсіздігін бірнеше дәлелмен негіздейді. Біріншіден, ол 

денсаулығына байланысты ауыр еңбекке жарамсыз екенін айтып, сол себепті тек шағын 

кәсіппен – үй жағдайында нан пісіріп сатқанын түсіндіреді. Бұл кәсіпті заңды түрде жүзеге 

асыру үшін 12 рубльге патент алғанын, өнім көлемі бір-екі пұттан аспағынын, ал тапқан 

табысы отбасының күнкөрісіне ғана жеткенін көрсетеді. Ол 1932 жылы маусым айында бұл 

кәсіпті тоқтатқанын және салық органдарына патентті қайтарып бергенін айтады. Тергеу 

барысында ешқандай дәлел табылмағанын, тіпті пәтеріне тінту жүргізілсе де, заңға қайшы 

әрекет дәлелденбегенін көрсетеді. Сонымен қатар, Ибрагим өзінің кассациялық шағымының 

ескерілмей қалуына байланысты Жоғары Сот инстанциясына жүгінеді. Ол кассациялық 

отырысында кеткен процессуалдық бұзушылықтарды да атап өтеді. Мысалы, бір судья бір 

күнде үш істі қараған, бұл істің формалды түрде ғана қаралғанын мензейді. Бұл дерек 

Сарбаевтың ісінде қылмыстық құрамның болмағанын, ал оның жауапқа тартылуы – кеңестік 

әкімшілік-репрессиялық жүйенің заңға сәйкестіктен бұрын идеологиялық саясатына 

сүйенгенін көрсетеді. Сарыбаев Ибрагимнің басынан өткен бұл іс – кеңестік кезеңдегі бай, 

кулактарға, жеке кәсіп иелеріне және өз күнін өзі көруге тырысқан қарапайым азаматтарға 

қарсы жүргізілген саяси қудалау науқаның айқын мысалы. Ол – қылмыс құрамы жоқ әрекет 

үшін айыпталып, социалистік экономикаға жат әрекет ретінде қарастырылған ұсақ 

кәсіпкерліктің кеңестік идеологияға сәйкес келмейтіндігінен зардап шеккен жандардың бірі. 

Сол жылдары «әлеуметтік қауіпті элемент» айыбымен жазаланған азамат Сарыбаевтың 

тағдыры мыңдаған қарапайым азаматтардың тағдырына ұқсас. 

Кеңестік жүйе жүзеге асырған репрессиялық шаралар қоғамның барлық                                         

әлеуметтік топтарын қамтып, мыңдаған жазықсыз азаматтардың өмірін күрт өзгертті. Архив  

құжаттары – тергеу хаттамалары, сот үкімдері, айыптау қорытындылаы мен 

репрессияланғандар тізімдері – сол кезеңнің шынайы бейнесін қалпына келтіруге мүмкіндік 

береді. Архивтік деректер – тарихи шындықтың ашық дәлелі. 

1933 жылы Қызылорда аудандық партия комитетінің Бюро мәжілісінде қабылданған 

құжатта Оңтүстік Қазақстанда сталиндік репрессиялар мен әкімшіл-әміршіл басқару 

жүйесінің ауылшаруашылық секторына, қоғамдық саяси өмірге және жекелеген тұлғалардың 

тағдырына тікелей әсерін жан-жақты сипаттайды (ТОҚСТА. 40-қ., 1-т., 320-іс, 1-6 пп).                                   

Партия шешімдеріне сыни пікір айтқан тұлғалар немесе астық пен ет дайындау жоспарын 

орындамаған басшылар қудалауға ұшыраған. Аудан прокуроры Утешев колхоздық нанды 

қорғауға байланысты ұстанымы партияға қарсы көзқарас ретінде бағаланған. Утешев                                           

№ 16 ауыл кеңесіне ресми түрде жолдаған нұсқауында «колхоз нанын ұрлаған ұсақ ұрыларға 

(0,5 пұтқа дейін) қатысты репрессиялық шараларды тоқтатуды ұсынған. Бюро бұл әрекетті 

«тап жауларына – кулактар мен байларға тікелей қолдау көрсету ретінде қарастырып, оларды 

социалистік меншікті бұзу жолындағы қарсы әрекеттерге барды» деп сипаттаған. 

Сонымен қатар, Бюро құрамындағы Казангапов пен прокурор Утешев қолдаған 

«саналы» және «санасыз» ұрыларға тәрбиелік шаралармен ғана шектеліп ықпал ету керек 

деген тұжырым теория ретінде сынға ұшырады. Бұл көзқарас кеңестік таптық күрес 

идеологиясына қайшы саналып, тап жауларының мүлкін иеленуді заңдастыруға итермелейтін, 

кулактарды ақтайтын бағыт ретінде бағаланады. Аталған ұстанымдар аудандық партия 

ұйымының қоғамдағы таптық қырағылықты әлсіретуіне және бай мен кедей арасындағы 

алшақтықты жою әрекеттеріне қарсы қатаң күрес жүргізу саясатына қайшы деп танылды. 

Солай Утешев қызметтен қуылып, ісі партиялық бақылауға тапсырылады. 

1920–1930 – жылдары жүргізілген саяси қуғын-сүргін науқаны Оңтүстік Қазақстанда да 

кең ауқымда жүріп, көптеген жазықсыз адамдарды құрбан етті. Астық дайындау барысында 

көптеген адамдар сотталып, жауапқа тартылды. Архив құжаттарындағы бір істерінде ұлты 

поляк Юлий Болиславович Новицкий туралы деректер сол уақыттағы жағдайды нақты 

суреттейді. 

Ю.Новицкий 1887 жылы туылған, поляк, жоғары білімді, 1917 жылы Уақытша үкімет 

тұсында Шымкент қаласының қалалық басқармасының басшысы болған. Кеңестік билік 

орнағаннан кейін ол құқық саласында жұмысын жалғастырып, халыққа заңгерлік кеңес 

беруімен айналысқан. 1929 жылы бір қатар архивтік құжаттар негізінде Новицкийге қатысты 

іс қозғалып, ол «байларға жақтасы ретінде көмек көрсетті, астық дайындау жоспарына қарсы 

үгіт жүргізді деп айыпталған (ТОМА. 816-қ., 1-т., 92-іс, 2-4 пп.). 

Айыптау қорытындысында Новицкий ауыл тұрғындарына астыртын заңгерлік                                               

көмек көрсетіп жүріп, Қаратас ауданындағы 4-ші ауыл байлар мен бұрыңғы ауыл 

басқарушылары – Есемкулов, Джумартов, Рустемов, Бахтыбаевқа көмек көрсетіп, оларды 

мемлекетке астық тапсырудан құтқарудан жолдарын ұсынған, халықтан жасырын арыз 

жинауды ұймдастырған және бұл әрекеттерінің астық жоспарының 85 % орындалмауына 

дейін алып келген деп көрсетіледі. Соңында ауылдың бай өкілдері жауапқа тартылып,                                         

әртүрлі мерзімге сотталады. Новицкийдің әрекеті тергеуге алынып, Қылмыстық кодекстің                                               

58–10 бабы негізінде айып тағылды. Осы іс Сырдария округтік сотына беріліп, Новицкий 

саяси астары бар қылмыспен айыпталады. Сотта Ю.Новицкий өз кінәсін мойындамаған. Бұл 

ахив құжаттары Кеңес үкіметі саяси репрессияны дәлелсіз себептермен құдалағанын нақты 

әрекеті болғанын дәлелдейді. 

Оңтүстік Қазақстанда кеңестік билік орнағаннан кейін жүргізілген социалистік қайта 

құрулар аясында ауыл шаруашылығын ұжымдастыру, тап күресі сияқты саясаттар кең 

ауқымды саяси қуғын-сүргінге алып келді. Әсіресе бай, ауқатты шаруалар негізсіз түрде 

қуғынға ұшырады. Архив материалдарында Түлкібас ауданының тұрғыны Ирискулбеков 

есімді азаматтың ісі сақталған. Онда көрсетілгендей, оның үйінде тәркілеу кезінде қымбат 

кілем мен күміс белдік табылған (ТОМА. 816-қ., 1-т., 13-іс. 50-п.). Кеңестік өкімет мұндай 

тұрмыстық заттарды «артық байлық», «тап жауының белгілері» деп танып, Ирискулбековті 

бай-кулак ретінде айыптап, жазаға тартқан. Бұл факт тап күресі мен тәркілеу науқандарының 

шынайы бай мен орта шаруаның, тіпті кейбір жағдайда қарапайым адамдардың да арасында 

еш айырмашылық жасамай жүргізілгенін көрсетеді. Бұл жағдай кеңестік репрессиялық 

жүйенің материалдық жағдайы ғана негізге алып, әлеуметтік тапты анықтауда субъективті әрі 

саяси ұстанымдарға сүйенгендігін аңғартады. Ирискулбеков сияқты мыңдаған азаматтар 

бағалы мүлікке ие болғаны үшін ғана «тап жауы» ретінде қуғындалып, еріксіз қудалауға 

ұшырады. 

1920–1930 жылдардағы саяси қуғын-сүргіннің құрбандарының бірі – Ж. Арстановтың 

өмір жолы кеңестік репрессивтік жүйесін айқын бейнелейді. Архивтік деректерге сүйенсек, 

Ж. Арстанов 1934 жылы Қазкрайком мен КОКП(б) Орталық Комитетінің шешімімен 

Чимкентке (Шымкентке) жіберіліп, сол жерде Оңтүстік Қазақстан қой шаруашылығы тресінің 

саяси инспекторы қызметін атқарған. Бұл кезең – аймақтық шаруашылық құрылымдарды 

кеңестендіру және орталыққа бағындырудың белсенді жүріп жатқан уақыты еді.                                          

Оның осындай жауапты қызметке тағайындалуы оның саяси сенімді кадр ретінде 

бағаланғанын көрсетеді. 

Алайда көп ұзамай кеңестік тоталитарлық жүйенің кез келген кадрды «сенімсіз» ретінде 

қарастыруы Ж. Арстановтың да тағдырына кері әсерін тигізді. Ол 1938 жылдың 11 тамызында 

КСРО ІІХК (НКВД) ҚазКСР басқармасының тарапынан тұтқындалып, РСФСР Қылмыстық 

кодексінің 58-бабының 7 және 11-тармақтары бойынша айыпталды. Бұл баптар көбіне 

«контрреволюциялық әрекет», «зиянкестік» немесе «партия мен кеңес үкіметіне қарсы үгіт» 

секілді жалпылама, дәлелсіз айыптаулармен байланысты болған. 

1940 жылы 26 қазандағы НКВД жанындағы Ерекше Кеңестің шешімімен Ж. Арстанов                                         

8 жылға еңбекпен түзеу лагеріне (ИТЛ) сотталып қуғындалады. Сот үкімі нақты дәлелдерге 

емес, негізінен жалған доностар мен қолдан жасалған айғақтарға сүйенген. Ол 1946 жылы 

жазасын толық өтеп шықты. Бұл жағдай сол кезеңдегі көптеген жазықсыз адамдардың 

тағдырымен ұқсас: саяси репрессиялар азаматтарды қоғамнан оқшаулап, олардың өмір жолын 

үзіп, отбасы мен ұрпақтарының болашағына теріс әсерін тигізген. 

Тек 1954 жылы 5 қарашада КСРО Жоғарғы Сотының Қылмыстық істер жөніндегі                                                            

Сот алқасының № 81/45 С-54 шешімімен Ж.Арстановтың ісі қайта қаралып, айыптаулар 

дәлелсіз деп танылып, қылмыстық іс қысқартылды. Бұл ақтау процесі сталиндік репрессия 

құрбандарын қайта қарастыру мен тарихи әділеттілікті орнатудың алғашқы кезеңдерінің бірі 

болды  (Архив ДНБК РК по г. Алматы Ф. 6. Д. 03743.Т. 1. ЛЛ. 400–402) 

Ж.Арстановтың тағдыры – Оңтүстік Қазақстандағы саяси қуғын-сүргін құрбандарының 

бірі ретінде сол дәуірдің жүйелі жазалау саясаты мен орталық биліктің қуғын-сүргін тетіктерін 

айғақтайтын нақты дерек. Оның өмірі арқылы кеңестік жазалаушы құрылымдардың қоғамның 

түрлі салаларында – ауыл шаруашылығынан бастап, партия-кеңес қызметіне дейінгі аралықта 

қалай жұмыс істегенін түсінуге болады. 

 

Қорытынды 

Оңтүстік Қазақстан облысы саяси қуғын-сүргін жылдары едәуір жапа шеккен 

аймақтардың бірі деп қорытындылаймыз. Оған дәлел облыс аумағында қарастырып отырған 

жылдары азаматтардың саяси көзқарастары және әлеуметтік-экономикалық астары бар 

әрекеттерінің қатаң бақылауда болуы. Облыс аумағында азаматтар салық тапсыру науқаны 

барысы, партия тапсырмасы мен лауазымды тұлғалардың бұйрықтарына бағынбау, ұрлық 

сынды экономикалық астары бар әрекеттері үшін қудаланып отырды. Байқағанымыз                                        

Оңтүстік Қазақстан облысы аумағындағы азаматтарға саяси қуғын-сүргін жылдары 

қылмыстық заңнаманың 59-бабы кеңнен қолданылған. Аталған бап мемлекеттік басқару 

тәртібіне қарсы қылмыстар ретінде қарастырылды. Ол тек шаруашылық істері ғана емес, 

қоғам өмірінің барлық саласын қамтыды. 59-баптың бірнеше тармақтары бойынша 

қылмыстық істер қозғалды. Қарапайым шаруа, жұмысшылармен қатар, мұғалым, дәрігерлер 

сынды қауым өкілдері де түрлі жалған айыптың құрбанына айналды. Тағайындалған жаза 

жасалған «қылмыстың» түріне сай келе бермеді. Аш жатқан балаларының бір реттік тамағы 

болатын астықты алғаны үшін 10 жылға сотталды. 

Оңтүстік Қазақстан облысы аумағында жүргізілген саяси қуғын-сүргін саясаты дәстүрлі 

қазақ қоғамының, отбасы институтының дағдарысқа түсуіне жағдай жасалды. Қуғын-сүргін 

шараларына көптеп ұшыраған ер-азаматтар екендігін ескерсек, балалардың әке тәрбиесінен 

тыс қалыптасу үдерісі жүрді. Ол коммунисттік идеология мен болъшевиктік тәртіп сай 

келетін, соның шеңберінен аспайтын жаңа буынды қалыптастыруға мүмкіндік берді. Саяси 

қуғын-сүргін саясатының мұндай рухани салдарынан бөлек, отбасылар өздерінің тірегі, 

асыраушысы болған адамдарынан айырылды. Бұл жайт адамдардың әлеуметтік ахуалдарының 

төмендеуіне алып келді. Ғылыми-зерттеу жұмыстарын саяси қуғын-сүргін құрбандары 

ұрпақтарының естеліктерін талдау шеңберінде ұйымдастырудың артықшылықтары көп. 

Мәселенің жан-жақты ашылуына түрткі болады. Бұл алдағы уақыттағы ғылыми-зерттеу 

жұмыстарының тың бағыттарының біріне айналуы тиіс. 

